
ЎЗБЕКИСТОН РЕСПУБЛИКАСИ НОМИДАН
Ҳ У К М

2023 йил 26 декабрь куни, жиноят ишлари бўйича Сирғали туман судининг очиқ суд мажлиси ўз биносида бўлиб, раислик қилувчи З.Бобонов, судья ёрдамчиси Ш.Жалилов, тарафлардан давлат айбловчиси Сирғали туман прокурорининг катта ёрдамчиси Ж.Таджибаев, судланувчи И.Юлдашев ва унинг адвокати Г.Ачилова ҳамда жабрланувчи Ш.Бекмуродовнинг (ВКА режимида) иштирокида, Юлдашев Ибрат Нарзуллоевичга оид 1-1011-2301/663 сонли жиноят иши кўриб чиқилди.
Юлдашев Ибрат Нарзуллоевич (Yuldashev Ibrat Narzulloyevich), 1977 йил 12 ноябрда Бухоро вилоятида туғилган, ўзбек, Ўзбекистон фуқароси, оилали, 2 нафар фарзанди бор, маълумоти ўрта, ишсиз, судланмаган, Бухоро вилояти, Қоракўл тумани, Кетмондугди қишлоғида яшаган, дастлабки тергов жараёнида қўлланилган “шахсий кафиллик” эҳтиёт чораси суднинг 2023 йил 
11 сентябрдаги қидирув эълон қилиш ҳақидаги ажрими билан “қамоққа олиш” тарзидаги эҳтиёт чорасига ўзгартирилган ва 2023 йил 16 сентябрдан қамоқда сақланмоқда, 
Ўзбекистон Республикаси ЖК 168-моддаси 2-қисмининг “а” банди билан айбланган.

Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А  н  и  қ  л  а  д  и:

Судда аниқланишича, И.Юлдашев ўзганинг анча миқдордаги мулкини фирибгарлик йўли билан қўлга киритиш мақсадида, 2021 йил ноябрь ойларида фуқаро Ш.Бекмуродовга Сирғали тумани, Хонобод маҳалласида бузилаётган ер участкасидан чиққан (ишлатилган) қурилиш маҳсулотларини ҳамкорликда сотиб олиб, қайта сотиш ва фойдасини бўлиб олишни таклиф қилиб, уни қизиқтириб, қурилиш маҳсулотларини сотиб олиш учун Ш.Бекмуродовдан ўша пайтдаги банк курси бўйича қиймати 40.990.714 сўмга тенг бўлган 3.800 АҚШ долларини олиб, ушбу пулга сотиб олинган ва муқаддам ишлатилган қурилиш маҳсулотларини бошқа шахсларга сотиб юбориб, Ш.Бекмуродовнинг пулини қайтариб бермасдан, уни алдаб кетган.

Судланувчи И.Юлдашев суд мажлисида айбига тўлиқ иқрорлик билдириб, бир неча йилдан буён бузилишга тушган иморатларни бузиб, ундан чиққан қурилиш маҳсулотларини сотиб олиш ва қайта сотиш билан шуғулланиб келиши, ҳақиқатдан ҳам 2021 йилнинг ноябрь ойларида таниши У.Авлиёқулов ва у орқали танишган Ш.Бекмуродовлар билан бирга Сирғали тумани, Хонобод маҳалласида, метро йўли қурилиши сабабли бузилишга тушган бир хонадонни бузиб олиб, ундан чиққан қурилиш маҳсулотларини сотиш ва фойдасини бўлиб олишга келишишгани, ўша пайтда ўзида ва У.Авлиёқуловда маблағ бўлмагани учун объектни сотиб олиш, бузиш учун ишчи ёллаш ва қурилиш маҳсулотларини ташиш харажатлари учун Ш.Бекмуродовдан бўлиб-бўлиб, жами 3.800 АҚШ доллари олиб ишлатгани, кейинчалик у объектни бузиш натижасида чиққан қурилиш маҳсулотларини сотиб, пулини ўзининг эҳтиёжларига ишлатиб юборгани, шароити бўлмагани сабабли И.Юлдашевнинг пулини ўз вақтида қайтара олмагани, ҳозирда жиноят оқибатида етказилган зарар тўлиқ қоплангани, қилмишидан чин кўнгилдан пушаймонда экани ҳақида кўрсатув бериб, суддан енгиллик беришни сўради.  

Суд, И.Юлдашевнинг ўзганинг анча миқдордаги мулкини фирибгарлик йўли билан қўлга киритганликдаги айби, ўзининг суд мажлисида айбига тўлиқ иқрорлик билдириб берган кўрсатувидан ташқари, суд мажлисида тўпланган қуйидаги далиллар, яъни:

жабрланувчи Ш.Бекмуродовнинг суд мажлисида, 2021 йилнинг ёз ойларидан буён таниши У.Авлиёқулов билан бирга бир нечта бузилишга тушган хонадонларни сотиб олиб, бузиш ва қурилиш маҳсулотларини сотиш билан шуғулланиб келгани, 2021 йилнинг ноябрь ойларида У.Авлиёқулов унга таниши И.Юлдашев Сирғали тумани, Хонобод маҳалласида бузилишга тушган объект борлигини, шу объектни ҳам сотиб олиб, қурилиш материалларини сотишса яхши фойда кўришларини таклиф қилаётганини билдиргани, У.Авлиёқулов иккаласи бузилишга тушган хонадонни кўриш учун Хонобод маҳалласига боришгани, уларни И.Юлдашев кутиб олиб, бузилишга тушган хонадони кўрсатгани, И.Юлдашев ва У.Авлиёқуловлар унга ўзларида объектни сотиб олиш учун маблағ мавжуд эмаслигини, ушбу ишга пул тикса, фойдани учаласи тенг бўлиб олишларини, ушбу объектни бузиб сотишса, ҳар бири 5.000.000 сўмдан фойда кўришларини айтгани, уларнинг таклифига рози бўлиб, у ўша жойнинг ўзида 
2500 АҚШ доллари бергани, ушбу пулни И.Юлдашев олиб, хонадон эгасига бергани, шундан кейин ҳам И.Юлдашев бир марта объектни бузиш учун ишчиларга хизмат ҳақига деб, 600 АҚШ доллари, яна бир марта ишчиларга ва қурилиш маҳсулотларини ташиш харажатларига деб 700 АҚШ доллари, жами 3.800 АҚШ доллари олгани, келишувга кўра И.Юлдашев объектдан чиққан қурилиш маҳсулотларини сотиб, унинг пулини тўлиқ қайтариши ва бундан ташқари кўрилган фойдани ўртада тенг тақсимлаб олишлари лозим бўлгани, объект бузилгач, қурилиш маҳсулотларини И.Юлдашев ўзининг уйига олиб кетгани, ундан бир неча марта пулини сўраганида, қурилишдан чиққан металл маҳсулотларини 15.000.000 сўмга сотганини, ёғоч маҳсулотларини ҳали сота олмаётганини айтгани, шу сабабли у И.Юлдашевнинг уйига ёғоч маҳсулотларини оладиган харидор олиб боргани, харидор ёғоч маҳсулотларини 40.000.000 сўмга сотиб олишини билдиргани, бироқ И.Юлдашев ушбу маҳсулотларга 45.000.000 сўмга харидор борлигини айтиб, у олиб борган харидорга ёғочларни сотмагани, кейинчалик И.Юлдашевнинг уйига борганида, ёғоч маҳсулотларини ҳам сотиб юборган экани, ундан пулини сўраганида, пулни ўзининг уйини қурилишига ишлатиб қўйганлигини, 4-5 кунда унинг пулини қилиб беришини айтгани, шундан кейин ҳам И.Юлдашевдан бир неча марта пулини сўрагани, бироқ И.Юлдашев ҳар сафар ҳар хил баҳоналарни қилиб келгани, охирги пайтда эса бир тийин ҳам бермаслигини, қаерга борса бораверишини айтгани, шундан кейин ҳуқуқни муҳофаза қилувчи идораларга мурожаат қилишга мажбур бўлгани, ҳозирга пайтда зарарнинг 3500 АҚШ доллари қоплангани, қолган 300 АҚШ долларидан воз кечгани, И.Юлдашевга даъвоси йўқлиги ҳақидаги кўрсатувлари, Ш.Бекмуродовнинг аризаси, нарсани кўздан кечириш баённомаси, Ш.Бекмуродов ва И.Юлдашев ўртасидаги “СМС” ёзишмалари, И.Юлдашев, Ш.Бекмуродов ва У.Авлиёқуловлар ўртасида ўтказилган юзлаштириш баённомалари ҳамда жиноят ишида тўпланган бошқа далиллар йиғиндиси билан исботланган деб ҳисоблайди.

Суд, И.Юлдашевнинг жиноий ҳаракатлари квалификациясига ҳуқуқий баҳо бериб, дастлабки тергов органи томонидан унинг ўзганинг анча миқдордаги мулкини фирибгарлик йўли билан қўлга киритган ҳаракатлари Ўзбекистон Республикаси ЖК 168-моддаси 2-қисмининг “а” банди билан тўғри квалификация қилинган деб ҳисоблайди.
Суд, И.Юлдашевга жазо тайинлаш масаласини муҳокама қилиб, унинг айбига тўлиқ иқрорлиги ва қилмишидан чин кўнгилдан пушаймонлигини жазони енгиллаштирувчи ҳолатлар деб, жиноятни паст ниятларда содир қилганини жазони оғирлаштирувчи ҳолатлар деб ҳисоблаб, жиноят оқибатида етказилган зарар қопланганлигини, шунингдек, унинг шахсини, илгари судланмаганлигини инобатга олиб, унга нисбатан қонун санкциясида назарда тутилган ахлоқ тузатиш ишлари жазосини тайинлашни лозим топади.

Шунингдек суд, жиноят оқибатида етказилган моддий зарар бўйича жабрланувчи Ш.Бекмуродовнинг судланувчи И.Юлдашевга нисбатан даъвоси йўқлигини инобатга олиб, муҳокамадан чиқаришни лозим топади.

Ўзбекистон Республикаси ЖПК 454-457, 460, 463, 465-468, 471-474-моддаларига амал қилиб, суд

Ҳ У К М   Қ И Л А Д И :  
Юлдашев Ибрат Нарзуллоевич (Yuldashev Ibrat Narzulloyevich) Ўзбекистон Республикаси ЖК 168-моддаси 2-қисмининг “а” бандида назарда тутилган жиноятни содир қилганликда айбли деб топилсин ва унга шу модда билан ойлик иш ҳақининг ўн беш фоизини давлат даромадига ушлаб қолган ҳолда 1 йил 6 ой ахлоқ тузатиш ишлари жазоси тайинлансин.

Ўзбекистон Республикаси ЖКнинг 62-моддасига асосан И.Юлдашевнинг 2023 йил 16 сентябрдан 2023 йил 26 декабрга қадар қамоқда сақланган 3 ой 10 куни, қамоқнинг ҳар бир куни ахлоқ тузатиш ишларининг уч кунига тенглаштирилиб, тайинланган жазодан 10 ой чегирилиб, ўташ учун 8 ой ахлоқ тузатиш ишлари жазоси қолдирилсин.

Жазони, мазкур жазо ижросини назорат қилувчи органлар томонидан белгилаб берилган жойларда ўташ белгилансин ва жазони ўташ муддати ҳукм ижрога қаратилган кундан бошлаб ҳисоблансин.

Жазонинг ижроси И.Юлдашев доимий рўйхатда турган ҳудуд бўйича Бухоро вилояти Қоракўл туман ИИБ Пробация гуруҳи зиммасига юклатилсин.

И.Юлдашевнинг эҳтиёт чораси ўзгартирилиб, у дарҳол – суд залидан қамоқдан озод қилинсин.

И.Юлдашевга нисбатан ҳукм қонуний кучга киргунга қадар “муносиб хулқ-атворда бўлиш ҳақидаги тилхат” эҳтиёт чораси қўлланилсин.

И.Юлдашевга Ўзбекистон Республикаси ЖПКнинг 250-моддаси талаблари тушунтирилиб, бу ҳақда тилхат олинсин.

Иш бўйича жабрланувчи Ш.Бекмуродовнинг судланувчи Ш.Юлдашевга нисбатан даъвоси йўқлиги инобатга олинсин.

Ҳукмдан норози томонлар ҳукм эълон қилинган кундан, судланувчи ва жабрланувчи эса ҳукм нусхасини олган кундан бошлаб йигирма сутка ичида шу суд орқали Тошкент шаҳар судининг жиноят ишлари бўйича судлов ҳайъатига апелляция тартибида шикоят ва протест келтиришга ҳақлидирлар.

